
Editorial
LONG VANG SIAN TIN MI VANG DAMNA 

LALPAN A TII

 Sawlchak Paul Rome zuan ah a khualzin lai a khan long ah a 
chuanpite beidawng takin a um ua, chunglam akipat thucha a dawn 
chu “Long vang siantin mivang damna Lalpa’n a tii” (Nas 27:22) ti a 
hi kha.

 I long uh vang a segam tai, khenkhat a selo sun tenle long 
sukzangkhaina dingin tuipi chung ah i van uh i paitha tau le a 
himaithei hi. Hin kinepna him him umlo kal ah Pathian in mihing 
zia zatpi hi dam ah ei ven hi Lalpa Pathian kiang in kipak thu gen 
hi tiu.

 Long chu tukkit (siamkit) thei a hia, hinna chung ah vang 
a thu i neilo uh a hi. I unau khenkhat in buaina tuak talo ding in 
lopina gam ei la zawtsan tau hi. Maleh a dam nalai te haw hin, i 
long siat ziak ua kisuchau mai loin malam ah thil umte zawk thîl hi 
tiu.

 Long phazaw, mawizaw leh chuan nuam zaw tudawk kit 
ding in pan lakhawm tiam hi tiu. Tuhin Lamka khawpi leh a sevel a 
hin chengkhawm hitiu in i Kochuam mi tawmcha cha liangvai tak 
tak ah umte kha a lawm lian deu deu in cheng hi tiu in, kivaihawmna 
lam leh bangkim ah suan-um thei dingin pan lathak hi tiu.

 Tangphai kochuam mi leh sa te haw, i suapi u leh nau ten 
ei kineppi ua lâm et ah ei et lai ua hin, pan thak la hi tiu in, i kiang 
i kim ah midang pakhat pani bek panpitu leh sawmdawltu in pang 
in, long mawi zaw tukna a hin pan lakhawm chiat hi tiu. A mite i 
dam nak ualeh longsiat ziakin kisubuai ta puai tiu.

Kochuam Huang

Leilon Pastor Bial-te panpina
Leilon Pastor Bial te chun 
gam buaina ziak ahin nek leh 
châk ah haksatna a tuak ua, 
zia chungchang ahi panpina 
Kochuamte kiang in a hung 
dawn ua, O.M. chun insuan tin 
ah a changkim ding ua anchang 
bag 1 chiat hawppiak ding leh, 
volunteer-te/duty ah pangte â 
ding ah a lawm ah bag 10 piak 
ding in lemguatna a nei hi. 
Zia chungchang ahin Kochuam 
mitinte’n i umna mun chiat ua 
Leilon-te hi pauchapna ah delzui 
zel ding in i kichial thak kit u’i.

Zu leh khamthei dona ah 
Kochuamte panla ding ah 

chialna
I chenna gam uh buaina’n a 
hung tunkhum tâk nung ahin 
khamthei thil ah nasa tak in 
mipite chu kisubuai in, a zuak 
di pawl leh a huan di pawl 
um lemlum in i um tau ah, zia 
chungchang hi Lamka sung ah 
Kochuamte kizawpkhawmna, 
Goodwill Council chun a 
ngâikhawk ma ma ah, Kochuam 

tinte chu khamthei thil zawk 
leh siam, nek leh dâwn ah kipat 
kikawi thiangtho chiat ding ah 
kithuhil chiat ding in chialna thu 
a suadawk hi. Ei uh Kochuam 
mipite le i umna mun chiat ua 
khamthei thil him him ah a lah 
kinûnât lo ding in i kichial uh a 
hi.
Inkang Relief piak thei dingte 

list
Pastor Bial tin apat relief piak 
thei dingte list sukfel a hi tâk 
dungzui in, O.M. chun Relief 
Camp pawtsante hi  chu 
kithuapina piak zel ding in a 
lemguat hi.

Manipur sung ah Synod 3-te 
kizawpkhawmna

Manipur sung ah ei thingtangmi 
umna Synod pathumte – 
Manipur Synod, Zou Synod leh 
Tangphai Provisional Synod-te 
kizawpkhawmna chuam siam 
di chu PCI Executive Committee 
in a phalpiak dungzui in 
kizawpkhawmna pakhat 
phudaw a hia, a min ding in MZT 
(Manipur Synod, Zou Synod leh 
Tangphai Provisional Synod) ti a 
hi. Puitu dingte leh Committee 
member dite le guatfel ngal a 

hiu ah, ei uh Synod ah kipat in 
Exe. Secretary leh Consultant-te 
a pang u’i.
Kithuapina (Relief) dawn dan 

report
Tuni tiang ah i gam buaina ziak 
ah i Synod in kithuapina (Relief) 
i dawn dan uh ziagual a hi:
1) Bird Lovers, Mizoram apat 

in Dal bag 2, Thau box 4 leh 
Neutrella box 2.

2) Indian Missions Associat apat 
Anchang bag 20, Allu bag 2, 
Thau box 9, Dâl bag 4.

3) Lugicherra Pastor Bial 
(Mizoram Synod) apat in 
sum, `15,500/-

4) PCI General Assembly ah 
kipat in sum, `5,50,000/-

5) Mizoram ah MLA pathum – Dr. 
Thiansanga, Dr. Lalnunmawia 
leh Pu Lalruatkima te ah kipat 
in silpaulin pkd. 4.

6) Silchar YMA apat sum, 
`10,000/-

7) Bawngkawn Kochuam 
Numei Pawl ah kipat in sum, 
`1,00,000.

8) Gilgal Kochuam, Phai Bial, 
Cachar Hill Tribe (CHT) Synod 
apat in sum `9,000/-

Chuleh, tu chung i gam buaina 
ziak ah gâltâite kiang ah 
Mizoram Synod in kithuapina 
hi `11,00,000  vâl a lah 
hawmdawk tau a hi.

Office kihawn sek dan
I gamsung buaina ziak in nisin 
in Office hi a kihawng thei pua, 
himaleh, malatute’n hapta kâl 
khat sung ah dawr leh bazaar 
te kihawn ding hun ah a bithiak 
– Seppatni, Nilaini leh Simhaini 
te ahin Office le a kihawng sek 
hi. Office lam ah thil sukfel ding 
leh ngaitua ding neite’n zia a 
kihawn nite ahin zawt thei hi’na.

Hinna Vâk latu umna mun 
kichawnte

Hinna Vâk latu ahiloleh agent-
te, gam buaina ziak ah umna 
mun ngai nusia ah mun chuam 
ah umte chun i umna mun 
nâi pen ah agent-te kiang in i 
dinmun uh kihiatsak leuhin, i 
magazine uh hawmthaw um tak 
hi simzawm/muzawm thei ding 
i hiu. Ziagual ah piak thei ding 
zat chu Agent tinte’n Office lam 
in report leuhin, a copy i mu sek 
zat ua kipat kha Office lamte’n 
hung kibelap piak thei ding a hi.

“GAM LEH NAM VENBITNA”

~ Rev. S. Khaikholam
Jubilee Kochuam

       

“Pathian ei lam ah a pan chun kua’n ei do thei ding a hem?”         
Romte 8:31

July 23, 2023 : Tuzan/zannitak zan khawvak ah Kangvai lam 
ah kikaptuana leh bomb git thawmte het ahi ziakin zing 

khawvak ah lauthawng pum pum ah Kangvai lam ka phone 
leh, tutiang in eilam a kisukha, thi leh mang umlo ti thu ka hia, 
Pathian chu eilam ah a pan ziak ahi ngei hi ti muthei ah a um 
ziakin Gam leh Nam venbitna ding a chun Pathian chu ei lam 
ah a pan a pawimaw pen a hi tichu ka pawm det diak hi. Zia 
gual ah kikaptuana mun dang tamtakte ah le bang i changta 
diam uh aw ti ah i lungngai ma ma sek lai un a chan phazaw i 
chang zel sek teu hi, Pathian mel hawl ah nasatak ah pauchap 
tute ziak hingei ding a hi. Matchak leh a mitam leh tawm lam 
et a chun i melma teu ang ah dingzo ding gual i bang puau, 
himaleh sakawl leh kangtalai tampitakte sang ah Pathian chu 
eilam ah a pan chu gual zawna ahi zawk dan a kilang hi.

Gam chu i nek ichak leh i 
mamaw uh bangkim ei petu 
ahi ziakin venbit leh etkawl 
phat a pawimaw a, a sunga 
cheng Namte chu le melma do 
leh galte a kipat leh khamthei 
guithei, nekguk chak guk leh 

siat theina chuam chuamte 
lak a pat venbit a pawimaw 
zing hi. Pathianin Israel chate 
chu gam a la pia sek maleh 
Pathian thupiakte ala zui seklo 
ziakun mi suak mi sal ah mat 
ah um in haksat gentheina 

namenlo ala tuak sek ui. 
Zia gual ah Israel chate’n 
siatna huaisia tawpkhawk 
ala tuak seknau a ziak pipen 
chu Aigupta a pat amau pui 
dawktu Pathian aki heisan ua, 
milim leh pathian dangte ala 
ho ziak uh a hi sek hi. Pathian 
chun ama tilo pathian dang 
ho chu a zakda pen a hi ziakin 
thusawm piakte lak ah ama 
tilo pathian dang holo ding 
ah thupiak chu a pakhatna’n 
(amasapen in) a kawi a hi, 
Israel te’n Leng leh Lal pha a 
nei phat ua leh pathian dang 
hona dawikhuamte leh milim 
pathiante hisia in i Pathian 
lam ngan a min a ko sek ua, 
Leng phalo a nei phat ua leh 
pathian dangte a ho sek ziak 
un i gentak gual ah haksatna 
huaisia tak tak a la tuak sek 
ua, a gam leh namteu a bitlo 
sek a hi.

Pathian dang bia iti phat 
leh i Biak Pathian kiheisan 
tina ahi. Pathian kiheisan iti 
phat leh Ama (Pathian) sang 
ah dawizawk nei ah zui, ama 
chu ngaikhawk pen ah nei 

talo ah petmangsan tina ahi. 
Aleh zia haw hi pathian dang i 
biaknau ahi thei diam?

1. MP/MLA/MDC etc. election 
te ah sum leh force mang ah 
iki teltin sek teu.
2. Khang ki bânsam thei ding 
khawp ah khamthei guithei 
ching leh bawl iki belap zung 
zung ziang teu.
3. A zawng leh haute kikal 
kigamla hul hul khawp ah 
nekguk chakguk i bawl teu.
4. Numei leh pawsal kal ah 
thangtatna maingal taktakte 
leh a dang dang.

Zia gual ah Pathian 
kiheisan ah i siatna teu hi 
i gam leh namte midangte 
khut ah piakdaw ah gawtna 
piak theina khawp ahi tai. A 
mitangpi hilo ah mimal Akan 
mai gitlona ziak ah Israel 
mipite chungah gawtnapiatu 
Lalpa chun bawngtin ei mu 
diam? Ahinla Israel te’n 
bawngno lim ala ho ziakua 
Pathian in katmang vek ding 
a guat lai ah Mosi in amau 
haw a ngaidam theilo ding 

leh hinna lekhabu ah a min 
kiziksa chu nuai mang kit zaw 
mai ding khawp ah Pathian 
kiang ala dawt piak gual ah ei 
haw a ding ah dawntute ziak 
ah tutiang ah zia tiang ah bit 
nalai le kihi ding in ginchat a 
um hi.

“Ka minpu ka mipite a 
hung kingaitawm ua, a hung 
pauchap ua, ka mêl a hun 
hawl ua, a nun siatnau lampi 
a hun kiheisan phat ua leh, 
Van a kipat hun ngaitha’ng 
ka tin, a gitlonateu ngaidam 
in, a gam uh hi’dam kit ding 
ka hi” (2 Khangthu 7:14) ti 
theitu Pathian neite ihi ziak 
un i vangphau hi. Ziagual ah 
lungnem thei Pathian chun a 
mite dawtpiakna/pauchapna 
ziak ah ei that chimitlo a, i 
khawpi sung ah gitlonate 
hun thialnam sak gua hizaw 
ngei ding ahi.  A chuti zing lai 
ah nisin ah zu leh khamthei 
damdawi ei mite lak ah mat 
ding um zing ziang chun 
lungthim a suna ah, i theina 
chin chiat ua theitawp sua ah 
i do diu ahi. Pathian zaidawna 

hethiam lo Sodom leh 
Gomorra gawtna gual tuak 
zing thei ihiu ti hiai tiu. Israel 
te’n Zion ngai ah mi gam ah 
a kâ vawng vawng gual ua 
Pathian in midangte khut ah 
hun pethei ahi ti hia’n Ama 
khut in kitulut thak hitiu. Puitu 
Nehemiah leh Israel mipite 
gual ah khut langkhat ah 
chemzâm chawi pum ah khut 
langkhat lam ah i Jerusalem 
kulbâng kichim teu tian phat 
a hun takzet a hi. Mi tamtakte 
Pathian ko ah kap leh mau ah a 
um lai ua bangma thagau lam 
kisukthakna ding ngaitualo 
ah i um hiat hiat chun i chung 
ah siatna huaisia tak hung 
tung thei zing dinmun ah i um 
laitak uh ahi ziakin i leng tak 
un Pathian lam ngakit hitiu, 
i gam leh nam venbitna ding 
ah pawimaw pen chu A ma 
eilam ah a pan chu ahi ngal a.

Israel te’n khut ngawn in 
gal a do sam puau. Chemzâm 
leh a dang dang a mang ui. 
A hin Pathian amau lam ah 
a pan phat leh bep zotu ahi 
sek ui. Enle i galdo nau ah 

matchak pawimawte chu i 
thei tiang tiang i ngaitua ding 
ma ahi, ahin Pathian eilam ah 
a pan le bep gualzo ding ihiu 
ti chu i hiat diu a hi. Pathian 
eilam ah a hung pan theina 
ding ah eimau lam kisukthian 
ding umte iki sukthian ding 
uh a hi. Jakob in a chanaute 
leh midangte piakkhawm 
pathian dangte chu Shekhem 
khua kiang daipam ah ganpi 
thingbul nuai ah a vui mang 
phat a chun kuaman Jakob 
chate chu a del ngam talo uh a 
hi kha (Thl. 35:4-5). Lalpa chun 
a thu i ngai ah i zui nak leh ama 

chu i galte a ding ah gal leh i 
melmate a dingah melma hi 
dingin eitiam hi (Pdt. 23:22). 
I Pathian chu Israelte Aigupta 
sepaiten a del phak ding ziak 
ua lauthawng taka a umlai 
ua tuipi luang lai tingtantu, 
a gilkial lai ua Manna leh 
Vamim piatu, suangpi apat tui 
piatu, phâk 4 te sepai hawnpi 
suaksaktu, Jeriko kul lopi kiko 
leh belam ki mut ah chipsaktu 
ahi ziakin ama chu i gam leh 
nam vengbittu ding ah eilam 
ah a hung pan theina dingin 
Ama kiang kitulut in Ama ko 
leu hin bitna ding ihiu.

~ “Ngaidamna chu phuba lak sang in a lungdam 
um zawi”

~ Mihing in thil pathum hiat ding pawimaw a um a, 
ziate chu :

1. A ma a ding ah a tam talua.
2. A ma a ding ah a tawm talua.
3. A ma a ding ah a hun tawk.

~ Anonymous

“GAM CHU LALPA Â A HI”

~ Rev.Thangneipau Vaiphei    
 i/c Panglian Pastor Bial

Gam chu Lalpa â a hi ti thupi hi a huap a lian ma ma hen, lei 
a mihingte chenna bep hilo in van gam tiang a huap ziak in 

a pawimaw nate, a huap lian dante, Gam chu Lalpa â a hi dan 
leh a lopi ziate i thîl chun, zia thu zik chawmcha hin genchian 
zawlo ding i hiu, Ak in a chuk leh a thai zak lem lum bang ding a 
hi, a hinla lungthim ki hawng takin sim leu hin, i gen khêl a thu 
pawimaw leh lul tak takte mu be ding in ka ki nem hi.

Gam chu Lalpa â a hi dan zia Bible changte a pat hin i mu thei 
ui,

“Aw Lalpa, letna leh 
thilhitheina, lopi’na, zaw’na 
leh lalna zosia chu nang â a 
hi; van ah thil um zosia leh 
lei ah thil um zosia hile nang 
â a hiu; Aw Lalpa, leng gam 
zosia nang â a hiu ah, thil 
zosia chung ah sang pen ah 
chawisa’n la hi. Hausakna 
leh ja’umna nangma ah 
kipat a hi’n, bangkim chung 
in vai la hawm hi. La khut ah 
thilhitheina leh hatna a um in; 
la khut in mi zosia letna leh 
hatna la pia thei hi.”
(I Kh 29:11,12)

“Lei chung leh a sung ah um 
zosia, Khawvel leh a sung ah 
cheng zosia hitawh, Lalpa â a 
hin.” (Sam 24:1)

“Lei leh a sung ah um zosia 
hi Lalpa â a hi ngal a.” (I Kor 
10:26).

Gam : Gam i ti phat leh thîl 
dan chi ni in a khen thei hi; 
A pa khatna chu Khawvel a i 
chennau gam, lei chung leh 
a sung ah um zosia; thing leh 
mau, tui, boruak, ganhing, 
thâi leh thil dang umte a huap 
vek hi. Chuleh Panina chu Van 

gam Lalpa chenna gam, La 
puaktute chun “Van mun lopi, 
hepi gam khi, Mi thiangthote 
In a hi; Amau kiangah chun 
chêng dingin, Khawvel dânte 
chu paiin, Khawvel ni hi a 
bei phet leh, Dantak leh a 
In nuam ah; Mi thiangthote 
lenna gamah, Van in khin 
cheng hitiu,” ti’n La i sa sek ui, 
zia panite lak a hin a pakhat 
zaw khawvel a i chennau gam 
hi gen ding i hiu.

Gam lei lung : Gen 1:1ff na 
chun Pathian in Mihing a 
siam masang in, gam leilung, 
ganhing leh thil dang dangte hi 
Ninga sungin a siam a, a Ni guk 
ni in Mihing a siam a, Mihing 
hi Pathian in ganhingte tawh 
kibanglo takin, a ma mel tawh 
kipua in a siam a hi, mihing 
a siam masang in khawvel hi 
mun nuam takin i um theina 
ding un, gam, leichung, 
boruak, tui leh thaichi zosia 
leh ganhingte hi a guanggal 
masa a hi. I chenna dingun ei 
pia a hi, ei piai ti in gen thei 
himaleh, Bible ziktu Pathian 

mite chun, “Gam chu Lalpa â 
a hi” ti in a puang zing ui. A 
neitu dik tak chu Lalpa a hin, 
ei uh hi chu khawvel a i dam 
sung leh hun i mat sung un a 
thil neite hi i ki kawppiu in i 
chen ui.

Pathian in mihing a siamte 
chu a maljawl ah, “Pathian 
ma ma chun a kiang un, chî 
tam tak suan a nei in hung 
pung unla, leichung hi lua 
dim unla.” (Gen 1:28), a ti 
gual in mihingte hin chi tam 
tak suan in a hung pung tau 
in, chi khat nam khat in a 
hung cheng khawm tau hi, 
zia a cheng khawm zinglai ua 
chun Gen. 11:9, Babel In sak 
a khan Pau chuam chuam, 
Nam chuam chuam in a hung 
ki khen zak tau a hi, zia hi 
Pathian guanggal khawvel 
pumpi lua ding a tina hin 
ah. Chuleh Nasepte 17:26, 
a chun “Lei chung zosia ah 
um dingin suanpa pakhat ah 
kipat in namtin a mite a siam 
ah, a mau a dingin hun bite a 
guat piak ah, a umnau gamgi 

le a khen piak a; ti i mu a, 
Nam chuam chuam chenna 
ding gam i pawimaw a. 
Ziaziakchun, Pathian in nam 
tinte hi i chennau ding tiang 
gamgi ei siam piak a hi.  

Gam etkawl na :  Lei chung 
hi i chennau gam ding a mun 
pawimaw a hi ban in a huap 
tel tui, boruak pha leh lei ah 
ga suate; Lou, Huan, Thai ga 
leh a dang dangte pang lo hin 
i dam thei puau hi, Nausen 
chu a nu nawitui in a hing 
gual hin, zia lei chung apat 
hin i hinnau An mu in i hing 
un i dam u a hi. I gam leh a 
kimvel a gam te hile i hinna 
a ding leh i nisin pawimaw ei 
piatu ding in Pathian in a siam 
a, phal takin ei mat sak a hi. 
Ziaziakchun, i chenna gam u 
hi Pathian in ei uh a dingin a 
siam a, a en ah pha a sak ma 
ma gual in, i chenna ding ua 
ei piak hi duat tak leh pha tak 
ah enkawl dingin maw i puau 
ahi.

Isrealte hinle a chennau 

gam hi Pathian piak a hi dan 
a hechian ma ma un, Pathian 
in Abraham a ko a khan, nam 
lopi tak ah siam ding a tiam 
ah, gam ka hun etsakna ding 
lam ah chun chia in ti in gam 
piak ding le a tiam ngal hi, zia 
gam a chun a cheng un, kial 
ziakin Joseph bêl in Aigupta 
gam in a pem ua, zia gam a 
chun malzin leh sal gual ah 
etkawl a hiu a. Kum 400 zaw a 
chun Lalpa’n a piak gam ngei 
chu lua kit ding in Mosia a pui 
dawsak a, a khual zinnau ah 
khangthak hung umte kiang 
inle Lalpa’n gam a piak dan a 
hiatsak zing a hi.

Thuthung Thak hun a hinle 
a gam uh chu Messiah in hun 
din thak ding a ki nem un, a 
ngakla ma mau un a thîl zing 
ui, himaleh Jesu Messiah 
khan Lalgam a din hi a kinep 
gual u a hi lo ziak in Jesu 
chu phatsan in Nationalist 
Extremist (Zeolot pawl hotu) 
Barabba a tel zaw tau a hi. 
Rom lak apat in kichuam kawi 
in a hel tau a. Rom sawlkal 

chun AD 70 a khan a gam 
uh chu a su mangthai vek 
hi, a tha bangteu chule gam 
chuam chuam in a thawt zak 
vek hi, kum 200 ding vel (AD 
70-1948) sung chu a gam 
uh luatu um lo in a um hi. 
Himaleh, a umnau taphawt 
a chun a gam ngai nau chu a 
bei thei puai. Theodore Hertz 
in 1897 kum in World Zionist 
Association a hun phudawk 
hen, a gam ngei lua kit ding in 
pan a hun la hi. Ni 4/5/1948 
kum in UNO pawm pina in a 
gam ngei chu Israelten a lua 
kit tau hi, a gam uh etkawl lo 
ah hun sawt tak a um nung in, 
gam siamphat na hun pan un, 
thalek gam siatak hi gim tak 
in na a sem un, tu hun a hin 
gam nuam tak in a siam dawk 
tau hi.

Lalpa’n i chenna ding uh 
gam ei lua sak gam pha ma 
ma, boruak sik leh sa nuam, 
gawtui dawng hoi ma ma, 
thai chi zosia’n a kituak piu hi 
a lulna châng hechian zoulo 
i bang ui. Zo gam hoi tak tak 

hi a etkawl dan thiam zo lo i 
bang ui, ei uh hin gam hoi tak 
tak hi chawmlo kal in thalek 
gam chan sak mai kha hi tiu ti 
a lau um hi, ziaziakchun gam 
hoi tak tak Lalpa’n i chenna 
ding ua ei lua sak gam hi, a 
lul na chang he in, vengbit in, 
duat tak in enkawl hi tiu. 

Gam vaihawmna :  “Hausakna 
leh ja’umna nangma ah 
kipat a hi’n, bangkim chung 
in vai la hawm hi. La khut 
ah thilhitheina leh hatna a 
um in; la khut in mi zosia 
letna leh hatna la pia thei 
hi.”                       (1Kh 29:12.) a 
tia, mihing leng gam hi Lalpa â 
a hi, Khawvel mun tin ah leng 
gam zosia (Vaihawmtu) ding 
in a nei a phal piak a. Himaleh; 
khawvel mihingte lalna hi a 
thuneina nuai in a kawi hi, 
lalte chun Lalpen Pathian chu 
lau intin, hawl intin, thuneitu 
tak tak chu Lalpa bep a hi. 
David hin a leng gam chu 
Pathian khut in a lan ah, a 
chawihoi a, dikna leh felna in 
a vaihawm a, a hun lai a gam 

uh chu a galmuang in, a lopi 
vanglai tak le a hi. Bangkim 
chung a vaihawm pa chun 
a thilhitheina hin mi zosia 
letna leh hatna a pia thei hi, 
chuleh a thilhitheina a hung 
kilat theina ding in a tungding 
in, a pai tha/sumangthai 
sek a hi. Pathian lekha thu 
chun Pharoah kiang ah chun, 
“Nangma ah ka thilhitheina a 
hung kilat ah, lei chung zosia 
ka min a hung kitaklat theina 
dingin, zia thiltup ziak tak ah 
chun ka hun tun din la hi” a la 
ti kit a (Rom 9:17).

Hebrai puitute chun gam 
vaihawmna neitu dik tak 
chu mihingte chanvo hilo 
in Pathian chanvo in a ngai 
ui. Himaleh, Lengpa lopi tak 
Nebukadnezar ngai dan hi, 
Babulon lengpa chu a Inpi 
chung ah vakvel lai in, a 
lungthimin, “zia Babulon khaw 
lopi tak hi, lengpa chenna 
ding ah ka thahatna leh ka 
lalna thupi tak suklatna ding 
ah ka siamdaw hilo a hem?” 
ti’n a ngaitua a, zia thu hi thîl 

dan diklo leh ngaidan diklo a 
hi ziakin, Pathian in Babulon 
lengpa chu a lenggam chu 
a lakmang piak tai! Chuleh, 
Mihingte lak ah kipat in 
nawdaw in a um a, gamsa 
gual in gamlak in ganchate 
tawh a takhawm tau a hi. ti 
i mu hi, “Hat chungnung in 
mihingte lenggam zosia chung 
in vai a hawm in, a nawp 
nawpte kiang in lenggam 
a piak sek a hi.” (Dnl 4:28-
33). Ziaziakchun, Lalna leh 
vaihawmna dan diklo mani 
hamphatna ding ah lalna 
mangtute chu pai thak in um 
intin, Pathian in vaihawmtu 
ding chu a ma lau taphawtte 
kiang in a pia sek hi.

Bangkim chung a vaihawmtu 
thu nuai a um i hi ziak un Lalpa 
dawi dan a kivaihawm leh 
kivaipuak hi i chiapi ding uh a 
hi, Dikna panglo a vaihawmna 
chu Pathian huat lam tak a hi. 
Amos chun “Ahi’n, vaihawmna 
dik tui gual in luansak unla, 
diktatna chu lui tui luang let 
gual in. (Amos 5:24) a tia. 

Ziaziakchun, i gam lungsiat 
um tak hi, kochuamte, gam 
vaihawmtu leh party puitute 
hin Lalpa â a hi ti leh Lalpa 
â enkawltu nasemtu ka hi ti 
hechian in, i gam a genthei 
leh hausa khen chuam neilo 
in dik tak leh fel tak a vaihawm 
hi Pathian dawi dan a hi ti he 
chiat in a thu zawm hi tiu.

A Tawpna : “Thu dik ah 
vaihawmna’n lengpa’n a gam 
sung a phudet in, du-âm ziak 
ah gik tak ah liausaktu chun, 
a gam a kai chim sek hi” (Tpl 
29:4) tin a gen hi. Israel chate 
khan le Pathian dan siamte 
leh a thupiakte a zui phat uh 
leh Pathian in a gam uh chu a 
siampha sek in a tung ding sek 
hi. Ahinla Pathian dan siamte 

leh a thupiakte a zuilo ua, 
pathian dangte na a sep phat 
uh le, gam dang lal milim hote 
nuai in a kun uh a ngai sek a 
hi. Gam chu a siat, a phat hi a 
sung a chengte hin maw i pua 
chiat uh a hi, Lalpa’n “A gam 
ka hi’siat lo na ding ah, gam 
thasang ah ka ma-âng ah ding 
ah, a bâng siampha ding leh, a 
siatna mun ah pang ding a lak 
un mi ka hawl ah; himaleh, ka 
mu zo puai” (Ezek 22:30) a tia. 
Nang leh kei hi Lalpa’n a gam 
thasang ah a ma-âng a ding 
ding leh a bâng siampha ding 
leh a siatna mun ah pang ding 
in ei dawi a hi ziakin Lalpa 
gam hi a siatlo na ding leh a 
damna ding in pan la chiat hi 
tiu.

LALPA muang mite chu Zion tâng, suklîn gual 

lo, kumtuang ah um zing ding gual chu a hiu hi.

~ Sam 125:1

“KHANGLAITE LEH GAM VEINATNA”

~ Pro. Pastor Minthianboi Vaiphei
D. Phailian Pastor Bial

Pakna La 22:28 chun Gam hi Lalpa â ahi atia, a dik ngei mai. 
Leisiat leh a sung ah thil umzosia, hinna nei leh neilote le 

Ama siam vek ahi. Thilsiam Thu 1:28 a chun mihiamte chu leisiat 
chung, tuipi sung leh vanthamzawl tiang ah hinna nei umzosia 
te enkawltu, vengbittu leh ngaisaktu dingin mawpuakna piak 
ihiu. Mihiamte hi Pathian in a siam, Ama â ngei chu enkawl 
ah vengbit dingin mawpuakna lul tak mai piak ihiu. Ziahi nial 
guallo ah thudik le ahi. Aleh, i mawpuakna’u sep butinna ahin 
mihiamte hi ginum in iki hiau em? tihi dawtna ting tak ahi.

Khanglai ihi hunsung hi 
i thahat lai, dawium leh 
hawmthaw ah ium pet, i 
hangsan hun, itup leh ngim 
tele mualsua theina dingah 
hiatna leh theina inei pet, 
lam chuam chuam ah kineppi 
ihipet, chemchawina chuam 
chuam ineite siam pitin hun 
leh maban dawium tak saupi 
inei hun “sanakhang” kiti 
hial chu a hii. Ziahun sung ah 
i chiapi leh i tuipi lam lam a 
chun husa le inei huntawk 
pet ahi. Ziaban achun a 
sialam leh a phalam ale “a 
ga” ding i siam hun le a hikit 

bawk hi. Ziakachun, khanglai 
ihi hunsung hi maban ah i 
hinkhua matzel na dingah 
kibulphuna i siam hun tina le 
ahi e.

Tuni’n khangthak thahat 
lai kineppi um tak tak tehin 
i gamsung hi thîl veng veng 
leuhin, lam chuam chuam ah 
siamtup ngâi i sakna’u um ngei 
in ah. Suktup a pawimawna te 
achun kua i ngansia ta diam 
uh le? I masang ah theina 
hatnate zosia seng ah buaipi 
ding liantak maitua a ngai 
hun ahin i mimal ngaituana 

achun, kei sang ah lem hezaw, 
upate’n “Vawk ek chuan 
masa zaw” a titeu le a um 
na’u, kei naupang kisakla a 
ngaipuai iti maithei. Insung 
â dingah a lianpen, insung 
etkawl ding ka mawpuakna 
umsa ahia, thil dang ah 
kakisak buai a ngaipuai le iti 
maithei. Khenkhat â dingin 
a neupen kahina ziak ah 
thawveng theipen le kahia, ka 
lunglam dawigual te buaipi di 
kahi tia kithianhawn utna inei 
maithei. Ziaban ah ka insung 
uhi society kivaipuakna leh 
Politics ah le kigawl khalo 
mawng mawng kahiu ah, 
hindan pa-ngai ah ka hinthei 
phawt ua leh a huntawk a 
himai..ti’n le ikisut awng ut 
kha maithei. I Bible ah puitu 
masa gal hangsan Gideon 
lunggel khale ziagual chu ala 
hitho hi. A mite musit leh 
tawden ah a umna’u kha mu 
ngal, puaknatpi ma ma ngal 
si in, ama leh a insung in a 
kisaklapi uh ngai in a hepua, 
suanlam chuam chuam 
siamna’n ala dim a hikha.

Maleh, khangthak zosia hi 
Pathian in eimat nawpna’u a 
umvek hi ti i genthak nuam 
ui. Gamsung venbitna leh 
suktupna tawh kisai ah 
suanlam chuam chuam isiam 
nawp te hi Pathian ngai 
in suanlam tâk a ting puai 
tinuam ihi. Pathian Lekhabu 
ah thudik pen pen te lak 
ah khat chu, Pathian in ei 
et phat ua leh, kua ihiu ah 
bang bawltheina inei uh em 
ti sangin bang gual ihung 
hithei zaw em tihi a en zawi ti 
i genthak kit nuam ui.  

Gam leh gua thu hi 
mihiamte ngaituana sukha 
pai pai mai ahi. Eima’n i 
luana mun leh ikhawsakna 
munte eiki chupiak gua 
kitichu thawk haksa ma ma 
ahi. Mun leh mual kilakpiak 
itite hi a ventupna tawh kisai 
ah pilvang lo leh khanglo 
hak deute tupdeu ah um 
ahi(u) tileuhen kigen val khel 
puan ah. Gam tawh kisai ah 
khawhelo leh kihiatlosak itite 
hi zachak umtak hina e maw.. 
Ziakachun, vaikhawnung 

ah lungzinna i pumpel 
theina dingah ngaisakna leh 
panlakna hi a matalua umsak 
puaitiu ti nuam ihi.

Pathian in i khut ua ei 
kawlsak gam leh gua te hi i 
hinpiu ahibak in kuate ihiu ah, 
khawi ah um ihiu em..ti hiatna 
eisiampiak tu ahi. I kihinsua 
zel theina dingin panmun 
det inei ngei ngei ngâi tina le 
hina e. Khawvel changkan leh 
a hun in a puak dungzui ah i 
gam venbitna dingin a thu ah 
ngaitua (political dialogue) 
tite leh hiam leh thal mang 
ah panlak le a ngai maithei. I 
mun leh mual nei, i it ma ma 
te vengtup lo theilo ihiu ti a 
chian nung in bang gual lampi 
haw a kûl em ti vang a hun leh 
a mun in a puak hin ah.

Aleh, kua khut ah um a 
hi em? Bang hun ah i gam 
ngainatna sulang ah panlak 
ikipat diu a hi diam? Pathian 
in Gideon kha zia hunlai ah 
Israelte hukdawk dingin “La 
hatlai in chia in.. (Vaihawmte 
6:14)” ti’n ala sawl a hikha. 
Insung khawsakna tawh kisai 

ah panlak a pawimaw zing 
lai in, gam leh gua venbit 
leh a sungah umte haw (I 
mihing chanpite le huap in) 
bittak ah a um theina ding ua 
khangdawng thahat laite’n 
puakgik ah inei uh a kuldan i 
Pathian Thu’n le chiantak in 
ei kawkmu ahi. Chanchinpha 
kithezak na dingin le thahat 
lai te a pawimaw gual in, 
leichung ah gam leh gua, mun 
leh mual nei ah bubittak ah i 
khawsak nading un khanglai 
thahat lai te ma ma i kalsuan 
uh a kul ahi. Eima’n i gam iki 
it loleh kuan ei it kep ding 
ahem? Eimau i kipat lo ua 
leh kua’n i gam eiven piak 
ding ahem? Gam veinatna 
giltak tawh thi leh hin kal ah 
hangsan tak ah ala kalsuan 
tate zana sangtak i piak kawm 
in, amau keng nung zui ah 
theina mazawn chiat ah 
kalsuan zawm zel dingin i gam 
in khangthak suanum te eiko 
uh ahi.

India gam khangthu ah 
gam it takluat ziaka melmate 
nawdawkna dingah malatu 

pakhat Netaji Subhash 
Chandra Bose khan “Thisan 
eipia un, tichun zalenna hung 
piang ka” ti’n khangthak 
thahat lai te ala cho ahi. Kum 
23 bep hipan zalenna sualtu 
Bhagat Singh khan “Zi leh 
cha nei ah inkuan tungding 
dingah leidoisakna’u kahemil 
puai, maleh ka kawppi (bride) 
ding ah katel chu zalenna 
zawk ahi” ti’n a Nu leh Pa te 
ala vaithak hial a hikha. I gam 
neisunte hi a luatute â ahizing 
theina dingin khangthak te 
zosia Gam veina mei in ei 

halkuang chiat uhen! Khaile, 
eipetu Chung Pathian ah kinga 
zing kawm in khanglai thahat 
lai zosia te’n I gam veinatna’u 
suhing thak zel ah theitawp ah 
kalsuanpi dingin, leh i gam in 
eikona’u dawnhutu hiding in 
mawpuakna inei ui. I masang 
ua chiate sang in i lopi zawlo 
maithei, hinlah i nasep leh i 
hindan ua pat hiat ah umna 
telzaw kawm in, i gam i nam 
â dingah i panlakna’u chun ga 
dawium tak sua tho tho ding 
ahi. Hattak leh hangtak in ma 
bang sawn zel hitiu e..!

PAUCHAPNA

Hi ding ka hau talua, ziaziakchun ka pauchap tam a 
pawimaw a hi.  ~ Martin Luther

Pauchap ngailo Khristian chu thilhitheina nei lo, a min 
mai ah Khristian a hi.  ~ Billy Graham

Pauchap haksa la sak phatleh pauchapna nasatak ah 
mamaw ta la hi tina a hi.  ~ Charles H. Brent

Pathian chu ka kiang ah kipat gamla ten ziang maleh, 
pauchapna’n leilawn a daw a, a thilhitheina chun ei 
jangvuk zing sek a hi.  ~ Geo E. Ress

 “HUKDAMTE A DI’N VANGAM”

~ Rev. Thianginlim Vaiphei
i/c S. Munnuam Pastor Bial

Hukdamte a di’n vangam ti zik ding i hi ziakin, ginglote a di’n 
a lau um zia le vak zik masa hitiu.

Ginglote dinmun hi Bible gen gual tak ah sia leh lau um a hi 
ziakin, Pathian ngei le a um mai mai thei pua’i. “Kua le a ging ta 
phawt chu mangthai lo ah kumtuang hinna a nei zawkna ding 
un,” zia khawvel ah hin A chapa Jesu Khrista a hun sawl a hi. 
Jn 3:16.

Lal Jesu’n le ginglote dinmun leh chan ding siat zia hia in, a 
thisan in ei hun tan ah, a tatna nasep ziakin mi zosia hukdam 
ah i um theina ding un. “Khawvel zosia’n chiau inla, thil siam 
zosia kiang in chanchin pha hi hil un, ti in kochuamte haw leh 
gingtute thu ei pia a hi. Mk. 16:15.

Chanchinpha dawn masak 
leh genzak masak chu 
“Vangam” ti thu hi a hi. 
Vangam hin kinepna ei pia, 
gawtmun inle launa ei pia a 
hi. Zia launa ei piak ziak ah 
chun, vangam ei ngai sak/ei 
nai sak pha a hi.
Bible apat in – Vangam leh 
gawtmun ti thute hi lak mang 
hita leh, Bible thute hi nep 
pha ngei in a hukdamte a ding 
ah vangam ti hi lampi li in 
khen hitiu in;

1. Vangam hi bang a hem?
Vangam hi mun a hem, umdan 
genna mai ti leh vangam chu 
bang gual a hem ti dawtnate 
a um thei a. Bible chun “Mun” 
gual in a gen ngal ah. Vangam 
chu Pathian umna, “Mun” a 
hi.

Lal Jesu’n vangam thu a 
gen in, ahun lai ah Juda-
te ngaidan umsa mang in a 
gen a, “ka pau vana mi” ti in 
Pathian umna chu van hi in a 



19

HINNA VÂK

gen a. Vangam chu a nai tai 
(Mt. 3:2). Pathian gam chu 
la lak un a um tai (Lk. 17:21). 
Pathian gam chu naupangte a 
a hi thu a gen chang hin, Mun 
bik sang in Pathian kiang ah 
lenkhawm/Pathian tawh um 
khawm di’n mun  agen zawk 
hi in a hiat thei hi.

Thuthunglui ah Pathian chu 
lei leh van in a dawl zolo hi in 
gen ahia (1 Lalte 8:27 – 30). 
Thuthungthak ah Pathian chu 
thagau a hi thu gen a hi kit hi 
(Jn. 4:24).

Thupuan 4:21-22 ah chun 
vangam um dan chipchial tak 
ah zik ahia. A dung leh a vaite, 
a bâng leh kawtkhak um 
dante tiang ah gen a hi.

Vangam chu tisa khel lam 
thil a hi ziak in, mihing in a 
suangtua na ah a nuam thei 
pen leh a hawi thei pen a gen 
ahia. A hina tak chu mihing 
pau hin a gen chian phak lo a 
hi. Pathian tawh chenkhawm 
na ah chun lei ah hin le, van 
um chan chu a chan thei a hi. 
“Van khua leh tui i hiu” (Phil. 

3:20; Lk. 10:20) tia Bible ah i 
mu gual leh “Nang la um chun 
lei le van a chang sek,” ti La i 
sak gual un.

Lal Jesu gendan chun 
vangam ah umna tamtak a 
um a, Pa In a hi (Jn. 14:3). 
Gingtute chu a sung ah i um 
ding uh, Mt. 22:12, 13; 25:10 
– 12. Mifelte chun thil siam 
thak zosia chu a gochan ding 
uh a hi. (Mt. 5:5; Thupuan 21: 
1 – 3).

Vangam a chun sualna 
um ta pua’n tin, van ah um 
zosiate chu Thagau Thiangtho 
pawlna bukim chang in, ki 
lungsiat tua chiat in tiu in, 
vangam chu thagau lam 
taksa pun, mithiangthote 
tawh lenkhawmna mun leh 
daltu um ta lo ah, tawp lo ah 
Pathian pakna mun a hi. Zia 
chu gingtute kinepna leh thil 
chu a hi.

Gingtute a di’n vangam a 
nawpna ding leh a lim um 
ma ma na ziak pen ding chu 
a gam lopina leh hawinate, a 
kawtkhak sana leh lallukhuk 

te sang in ki maitua ah Lal 
Jesu mel i mu ding chu a 
hi, (Thupuan 22:4). Pu Rev. 
Lianruma La gual in, “Amun 
lopi a hawina cheng sang in, 
hepitu Lal Khrista mel dawi 
um chu, mu ka nuam ka 
lungkham banna ding in.”

2. Vangam um zia :
Bible ah ka mudan leh ka 
ngaidan ah chun, Pathian chu 
a taima, na a sem zing sek 
a (Jn. 5:17). A kiang ah mi a 
ki um mai mai thei pua. A 
dawigual hi in – ki sa la ma ma 
ding i hiu. I na ding leh i sep 
ding a hi le chu zia lei gam ah 
na tawh chu danglam tak a hi.

Vangam ah chun bang bawl 
lehin le, i lawsam ngai lo ding 
a hi. Chawl leh gim, hansia leh 
lawsam a um lo ding ziak in, i 
phul in, sep zing i nuam ding a 
hi. Thupuan 22:3 ah “Hansia 
him him um kit ta pua’n 
ah, Pathian leh Belam No 
lalchutpha chu um ta zawn 
ah. Van ah vansawlchakte’n 
Pathian dawigual bawl in tin 
uh, zia chu sem in i pawimaw 
ma ma ding uh a hi. I na ding 

leh sep dan dingte gen kim 
vek thiam nai lo ma leu hin, 
i sep ding lak ah chun thagau 
kipakna tun theina, lei ah le 
i hiat gual hi suk bukimna hi 
ding a hi. Pathian lungthim 
gual pu in bukimna apat 
bukim zel ding ah khanna hi 
ding a hi. Van ah chun mizosia 
chu vanglai hindan gual ah 
hat leh pil in i hing ta ding uh 
a hi. Zia lei ah lungthim lam ah 
piting lo leh gual banlote hile 
hepitu Pathian kiang ah chun 
khan pitinna lampi ki hawng 
ngei in ah.

Van hindan chu bang gual in 
gen leu hin le, a la bukim lo 
ti i hia’u ah, maleh, a ki chian 
thei a um ah, khawvel ah 
Khrista kiang ah hin selguk ah 
um te hi (Kol. 3:5). Zia tak ah 
chun selguk in um ta lo ding, 
zia hindan chu lei ah thil umte 
mang ah tekhin daw tup a hi 
sek.

Zia gual hin; (i) A lopi 
zia genna’n chawihawina 
lallukhuk sethei lo tite (1 Pet. 
5:4). (ii) Mang / beita lo ding 
a hi thu genna’n lallukhuk 

sethei lo tite (1 Kor. 9:25). 
(iii) Mat zaw senlo a hi thu 
genna’n van ah go khawl 
khawm tite mat a hi (Mt. 
5:12; 6:1,4,6; Lk. 6:35). (iv) 
Van ah le thil dang zosia sang 
in, Jesu Khrista a thak lel um 
pen ding a hi.

3. Hina pha chungchang :
Hukdamte di’n vangam chu 

hina pha chungchuang genna 
a hi. Hukdam mite zosia di’n 
duthusam ah nuam leh pha 
a hi tawp mai. Gitlona leh 
mi sual mawng mawng um 
ta pua’n tin, mun gal muang 
leh mun him genna a hi. Van 
mun lopi chu hepina gam a 
hi. Gitlona um ta pua’n ah. 
Mihing sugentheitu, ka leh 
lungngai, nat leh thinate umta 
lo ding, Pathian in a mit ua 
pat mitthite chu thiak hul tan 
tin, La siamtu’n, “Nawp zosia 
nei zing ta’nau,” a tia. Pathian 
mite hi leh a hepi mite, a cha 
hi mai sang ah thupi thil dang 
a um lo. Ka mite hi ngai lo chu 
ka mite ti ta’ng ka. Hepi lo nu 
chu hepinu ti ta’ng ka. Pathian 
inkuan mi hileh vangam mi 

hi hih, hina pha chungnung, 
hina mantam pen chu a hi.

Paula chun, “Ei haw vang, 
i khawsakna’u chu van a hi,” 
a tia (Phil. 3:20). Hebraite 
ziktu inle, “Khrista a hileh 
chu, Pathian inkuante sung 
ah, chapa ah a gin um a hi. 
A inkuante chu ei haw i hiu.” 
a tia (Heb. 3:6). Hukdamte 
chanvo chu zia gual tak ah 
chu mantam a hi. La phuaktu 
Upa V. Hawla’n, “A kim khat le 
a gen zo pua’i, khawpi hawi 
sung, Lal chungnung pen 
lalna; a kim khat le a gen zo 
pua’i, a tia.

4. Tuhin ziatak ah hin vangam 
a kipan :

Melma a la hitate, hukdam 
ding in, mihing ah a ma ma a 
hung piang ah; zia hi vangam 
hung tung chu a hi ngal ah. 
“Pathian bukneu chu mihing 
lak ah a hung um ta,” ti in 
van lam aw ka hia Thupuan 
21:3, hepi Johan in a gen ah. 
I kiang ah Pathian a hung um 
ta, vangam a hung kipan ta a 
hi. Lal Jesu’n “Vaihawm ding 
in zia khawvel ah hin hung ka 

hi,” a tia.

Dan tak leh hun tawp ah 
vaihawmna ah thiam chang 
dingte chu tu hin thiam chang 
laite hi a hiu. Dan tak leh, 
vangam lut dingte le, tu hin 
Pathian gam mi hi zing laite hi 
ahi ding a hi.

Zia lei hin, van hindan 
lem ding ah kisak lawkna 
mun ahia, D.L. Moody 
chun, “Vangam ah chun mi 
piangthak lo zia khawvel ah a 
pianpi mizia hindan gual gual 
ah, i khumkhawm chun, zia 
vangam ah chun gitlona dang 
a pawt / piang kit ngei in ah, 
a tia. Vangam ah limtak ah 
um i nawp chun, zia lei ah hin 
vangam i din pan ngei ding a 
hi. Vangam chu mi kisalawkte 
umna ding ah siam a hi, a tia. 
Tuhinle, i lak ua hin vangam 
chu a kipan ta, zia chu chang 
ding ah kisaklawk dan chu, 
Khrista thisan ah silthianna 
chan hi a hi. Pu T. Romama  
chun La in a puangdawk ah, 
“Lal Khrista thisan thiangtho 
ah chun, sual buak pen le 
silthian i hiu. Zia thisan ah 

silthiangte chun khawpi 
thiangtho chu lut in ah, ti in.

A tawpna pen ah : Hukdamte 
chan ding chu vangam a hi. 
Zia chu Pathian gam, lei thak 
leh van thak ti in Bible in ei 
gen hi. Hin kipak um tak, hin 
tawplo, kumtuang ah hinna, 
hin mantam a hi.

Vangam chu mun bik gual 
ah gen a hi chun, mun hawi 
leh lopi, mun lian leh nuam 
genna a hi. Pathian mite, ama 
gingtu zosia dawl vek ding ah 
siam a hi.

Tu hin a kipan ah, i tep pan 
ua, bukim in i la lua ding uh 
a hi. Kuale, Lalpa min lam 
tapote, ama ngai ah a lam nga 
tapote leh ama dawitel tapote 
di’n, vangam chu hawn in a 
um a hi. A thi di kuan cha, “Ei 
he zing ah aw,” ti ah dawntu 
kiang ah Lal Jesu’n, “Titakzet 
in titakzet in ka hil la hiu, tuni 
hin ka kiang ah paradis ah um 
ding la hi,” a tingal mai a hi. 
Lk. 23:43.
Lalpa’n a thu mawlsawm ta 
hen.

“NGAIDAM THEI A HI”

~ Upa Lalminsang
Hill-Town Kochuam

“Nang un ka chung ah lungthim phalo pu’n ei la bawlsia maleu 
chinle, Pathian in tuni gual ah hin mi tamtak hukhinna ding in, 
lungthim pha a la nei zaw a hi” Thilsiam  thu 50:20

Zia a chung ah Pathian thu i taklat Joseph kamsuak ngainawp 
umtak apat  Gingtute lungput di dan dik ngaitua thak thei hileh 
ti i dawi ah, Pathian in sual a ngaidamna lopi zia lungthim ah 
ngaitua kawm in Joseph hinkhua apat lungthim ngaituana dik 
leh lungput dan dik bep in ngaidamna a nei ah, ngaidam thei a hi 
dan tawmcha ngaitua khawm hitiu.

Pianpi suapi chung ah bawl 
ding ah thil huaisia ma ma 
Joseph chung in a suapite’n 
a bawlua, ama gitlona leh 
thil gilo a bawl ziak lê hilo, 
kithangsiatna ziak liau liau in 
thalup a guau ah, maleh that 
talo in Midian sumkawlvei 
Ishmael khualzin mite kiang in 
dangka sekel 20 in a zuakmang 
mai-u a hi. Tuanthu gual mai 
ah gel in Joseph kha eima ah 
i kichan mai inle puak thiam 
dan lampi umlo gual a hi. A tak 
ah thiltung Bible Pathian thu 
ah mu a hi.

Joseph zawk mang a hi 

hun kha kum 17 vel mi hita 
ah gen a hia, lunggel thei mi a 
hi ta, a ute thil bawldan puak 
thiam haksa sa ma ma intin, 
a damsung ah hiatmillo di hi 
ngei ina. A suapite’n Ishmael 
khualzinte kiang ah a zuakua, 
Aigupta gam ah zuak sawn in 
a um ah, langvai tak in a um 
hi. Maleh, Joseph in Potiphar ji 
kiang ah “…bang ziak in em zia 
tawhbang gitlona huaisia chu 
ka bawl ah, Pathian chung ah 
thil ka hikhial mai ding?” (Thil 
39:9)a ti thei gual khan a hun 
zosia’n Pathian tawh a kizawp 
zing ziak in, a tawp in Aigupta 

gam ah vaihawmtu pawimaw 
tak a hung hi a hi.

Ama zuaktu a suapite chun 
a chung ah thil huaisia tak a 
la bawl khial ziak un ngaidam 
a dawnua. Zia hun ah Joseph 
nungchang leh a thilbawl hi 
tuni ngaitua thak leu hin i 
dawi chu a hi. Ngaidam thei 
chi, ngaidam theilo chi leh 
ngaidam di dan umlo gual ah 
ngai thei gitlona chi chuam 
chuam umsak hi mihing 
pianken mizia a hi ti leu hin 
gen khial kha kihilo maithei. 
Maleh, Joseph lungput dan hi 
malzawlna dawng tâk ma a la 
hi. Zia gual tuk ah a suapite 
huham leh gilo himaleu a 
chung ah a thilbawlteu he zing 
kawm in Joseph in a suapite 
a ngaidam hi. Ama mu zingtu 
Pathian â ding in a ginum zing 
ah, a suapite’n a bawlsiatna 
chungua phuba la thei ding ah 
vaihawmtu lopi tak himaleh a 
ngaidam bep hilo in, nasa tak 
in a panpi zui nalai hi. 

Mihingte hi bukimlo leh 
fello i hiu a, i kingaidam tua 
ziakua chêng khawm leh 
khawsa khawm thei bep i 
hiu ti theina tiang lê um ina. 
I fellona leh titlonateu hin 

kingaidam tua thei kêilo hi leu 
hin chu, Pathian nasepnate hi 
lê sem thei pua’i tiu. Ngaidam 
pawimaw i hi gual tho hin, mi 
dangte lê ngaidam pawimaw 
a hiu ti het zing a pawimaw 
tak zet hi. Joseph in a suapite 
a ngaidam theina lungthim 
kha malzawlna a chung ah a la 
tunsaktu kha a hi.

Kingaidam minpu ve tho 
ah, sum kiliau sak ekh ekh mai 
sekte hih kingaidam dan dik 
a hi pua’i. Hun lemchang ah 
phuba lak nawpna lungthim 
nei pum ah kingaidamte haw 
hi chu, Pathian mite’n i bawllo 
him him dingu a hi. A ngâidam 
theitu dinmun ah dingte hi, 
ngaidam ngai dinmun inle i 
ding thei zing tho hi. 

Mi dang in i chung ah bawl 
hen ti i dawi gual tak in, mi dang 
chung ah lê i bawl diu a hia, 
Ngaidam pawimawlo kuama a 
um pua’i. Joseph in “Nang un 
ka chung ah lungthim phalo pu 
in ei la bawlsia maleu chin….) ti 
in Pathian lemguatna a hi zawk 
dan ngaitua kawm in a suapite 
a ngaidam thei hi. Ngaidam 
ah um di leh ngaidamtu hi zel 
thei ding in Lalpa’n hun umpi 
ta hen.

“BANG IN KINEPNA LA NGÂ EM? ”

~ T.Upa Dr. Soilalsiam
Principal, RMHS

“Ziaziakchun, nasêm ding in la lungthim uh kisazo unla, 
kisawizawi un; Jesu Krista kilâk phat leh hepina hung tung ding 
chu lungthuailo in kineppi zing un” (1 Peter 1:13)

Tulâi khang khawsak dân leh hinkhua mat dân chu ‘Tu hun a 
nuam thei pên ah mat’ a hi. “Zîng ah bang tung ding ki helo 

ahia, chintawk bei hial ah i du i ngai te nêk, dawn ahiloleh chên 
di a hi” ti hileh kilawm ah hinkhua chên a hi. Zia gual hindân 
hin mihing hinkhua ah thil pawimaw mama KINEPNA a ding in 
mun a pe pua, a nawdawk sek hi. 

Da-um tak in tulâi khang 
hi kinepna neilo ahiloleh 
kinepna tawm khang a hi ti 
leu hin ki gen khiallo ding a 
hi. Aziak chu, kidona, Gam 
siatdân (environmental 
pollution), nam kâl buaina, 
drugs, kitha-kimat, nêkgûkna, 
HIV-AIDS leh natna thak 
chuam chuam te hi hiat leh 
mu ding nisin in a um zing a 
hi. Khangthak tamzawte’n, 
zing hun hung tunglo di gual 
khawp ah hinkhua a mat uh 

hile thil lamdang talua a hi 
pua, khenkhat vâng in mani 
kitha (suicide) a têl hial sek 
uh a hi. Khawvel chiadan leh 
hinkhua kimat dân a pat hin, 
kinepna hing nei mi khawvel 
in a tam puai ti hiat thei a hi.

Zia chu ahi zing lai in, 
Khristiante a ding in, ginna 
gual tho in, kinepna hi 
Pathian phatna leh hepina 
i dawnhuna’u, i sânna’u leh 
i thukkîtna’u a hi. Ginna 



26

August 2023

ziak ah kinepna neite i hiu. I 
Bible châng apat hin kinepna 
hi Pathian hepina ziak ah 
gingtute mawpuakna a hidân 
hetdaw gua’i tiu.

A Bible châng hi ‘ziaziakchun’ 
ti’n a kipan a; zia umzia chu; 
zia Bible châng masang ahin, 
Khristiante mawpuakna ahem 
chanvo ahem a kigen hi, tîna 
a hi. Ziate chu:

1) Hinna thak ei pia a hi. 
(châng 3)

2) Gochan se theilo mu ding 
in. (châng 4)

3) Ginna ziak ah Pathian 
thilhitheina vên. (châng 5)

4) Ginna sukhâtna ding ah 
Patepna leh chetna tuak di 
(châng 7)

5) Ginna ziak ah thagau 
hukdamna chang di (châng 
9)

Kumtuang hinna chang ding 
ah ko leh chanvo piak i hia, 
zia chanvo/thilpiak chu chang 
ngêi ding ah hinkhua mang 
ding in, Peter in ei chial a hi.

Khristiante chan ding ah ei 
kitiam te chan theina ding ah 
chun thupiak pathum Peter in 
ei pia a hi.

1) Lungthim kisa zo ding in :
‘Lungthim kisazo’ ti hi 

Bible khenkhat ah chun ‘la 
lungthim uh puan-ak chual 
gâktûp un” ti a hi. Thuthung 
Lui hunlâi ah Israelte kivanna 
puan-ak chual te kha, phatak 
ah gâktûp ahilo chun, kidona 
mun hiloleh nasepna ah 
lemchâng puan tin, nawksak 
ding a hi.

Zia gual ah lungthim kisazo 
ding ah thuhilna hi Israelte’n 
Aigupta a nutsia di kuan ua 
khan a kilang masa pen a: 
“Zia gual ahin la nêk diu a hi, 
la kawng uh gâksa, kengtaw 
butsa, khut ah tiangkhut 
chawisân, an chu kin tak ah la 
nêk diu a hi”. (Exodus 12:11) 
Pharaoh lungchang tâk ziak 
in Aigupta ten gawtna pakua 
a tuak tau a; gawtna sawmna 
a piak masang in, Israelte chu 
pawtdawk ziang thei ding 
ah kisazo ding leh Chiakân 
kut luai le hundang guallo 

ah ne ding ah hil in a um ui. 
Pawtdawk ziang thei ding ah 
kithuam ding tîna a hi.

Peter in lungthim kisazo ding 
ati hin ngaituana sunawk thei 
thil - ginlâna, launa, uai-aina 
leh kisa-ikna bangma umlo 
ding tîna a hi. Lalpa hungkîtna 
ding ngâk ah kinepna ngâ te 
a ding in kisak zaw zing a kûl 
a hi; i muanchâng hun tak ah 
hung tung kha thei a hi ziak 
in, ti’a Peter in ei hilna a hi.

2. Kisawizawi ding in :
Zia thumal hin umzia pani 

a nei a, pakhatna achun, 
kithunun leh chingthei tak 
ah um; panina achun, kham 
buailo, lungthim pil, lungthim 
chîm leh zangtak ah ngaitua 
thei tîna a hi.

Gingtute gâ sua tak ah 
pauchap ding leh ei suse 
thei setan thepnate a pat i 
kivên theina ding in Peter in 
ei thuhilna a hi. Kisawizaw di 
ti umzia chu, Lalpa Jesu hung 
kît phât leh kiging manlo ah 
i umlona ding ua, zûlzauna 
leh tîtaklona hindân sudik 

ding leh lungthim subuaithei 
ûtna leh dawina te apat 
kivên di, tîna ahia; zia gual ah 
kisawizawi ding ah chun Peter 
in gingtute ei chial a hi.

3. Hepina hung tung ding ah 
kinepna ngâ :

Thupiak pathumna leh 
thupi pên chu: “Jesus Khrist 
hung kilâk phat leh hepina 
hung tung ding ah kinepna 
ngâ” hi a hi.

Kinepna iti hin, ‘i lunggêl ah 
i dawite chu thil hithei a hi’, 
ahiloleh, ‘i thiltuak lâite hi a 
phalam ah hung kihei dawk 
ding a hi’, tia lunggêl ei neisak 
a. Zia kinepna hin mihing 
hinkhua hi a pui/kaihuai sek 
a hi.

Kinepna hi ginna leh hepina 
tawh kinai tak ah genkhawm 
a hi sek a, kizawpmatna 
hawitak nei a hiu. Paul chun 
‘ginna chun a ngaituana chu a 
kineppi thil in a ngâ a hi’ ti’n 
ei hil a. Ginna, kinepna leh 
hepinate hi nasep pha sêm 
ding ah ei hihâttu leh  tîlkhotu 
a hiu a, zia pathum te kipatna 

chu Pathian a hi. Ginna hi a 
bul/a kingakna a hia, kinepna 
chu i tup a hia, hepina chu 
Khrist ah Pathian tawh i ki 
zawpmatna sulang tu a hi.

Kinepna chu i thil dawi uh 
i chan ahiloleh i nei nâilo, 
himaleh ginna ziak ah tunung 
leh chang ding ah i taksan uh 
a hi. Zia ginna leh kinepna 
latsaktu chu hepina a hi.

Peter in ‘hepina hung tung 
ding ah kinepna ngâ ding’ ei 
ti hin bang a genna a hi diam 
i ti chun, vân lam thil lunggul 
leh ngâina ding, chuleh lei 
lam thil ah ki subuailo ding 
ei tîna a hi. Zia thu hi Jesu’n 
le a nungzuite a la zilsak a hi. 
Matt 6:19-21 na chun “Lei ah 
nget leh tui-êk in a nêk siat 
theina chun la go uh khawl ki 
un….. la go umna taphawt un 
la lungthim uh a um ngâl ah” 
ti’n Lal Jesu’n vân ah go khawl 
ding leh vân lam thil lunggul 
ding in a nungzuite ala hil a hi.

Peter lekhathawt in a tupte 
hi Khristiante mawpuakna 

ngen ahia, zia lak ah a thupi 
pên chu ‘hepina leh lopina 
Khrista ah hung tung ding 
ah kinepna ngak’ hi a hi. Zia 
lopina hung tung di hechian 
tute chun,  khawvel hinkhua 
ah haksatna kituakte hi 
bangmalo gual in a ngâi thei 
sek ua; khawvel lopina leh 
nawpsakna te’n a kinêmlo uh 
a hi. ‘Lopina chan masang ah 
thawkna leh haksatna um ding 
a hi’ tia Peter in a la gen gual 
in; gingtute a ding in, khawvel 
buaina leh haksatnate hi thil 
lamdang a hi pua, i ginna’u 
chetna leh kumtuang gam ei 
naisaktu a hi sek hi.

Ziaziakchun, Lalpa Jesu 
tuak ding in, Lungthim kisazo, 
Kisawi zawi leh Hepina hung 
tung ding ah i kinepna i 
ngak ding uh hi Khristian te 
hi mâkmaw a hi. Kinepna 
bukim hi Lal Jesu bep in a um 
a, Ama panglo in mihingte hi 
kinepna hing bei i hiu. Jesu 
Khrist ah  ginna nga te a ding 
in, a kinepna’u chu a det in, a 
muan-um a hi.

“EI HIHATPA KHRISTA ZAL AH 
LUNGAWINA ”

~ Pi Kh. Thianniang
Finance Secy. CKNP

Ka tâksapna thu gen vang ka hi puai; ka nei taphot chung ah 
lungawi tak ah um dan ka thiam tangal a. Tawmcha bep nei 
dan ka he tai. Thil bangkim ah va tak leh kial tak ah um dan, 
niang tak ah um dan leh tasam tak ah um dan, thuguk chu 
ka hethiam ta ahi. Ei hi’hatpa Khrista jal ah chun bangkim 
bawlthei ka hi. Philippi 4:11-13 

Tuchung ah ithil tuak nau ah 
pat ah hin ngaitua na lunggel 
tamtak inei ding uh ginchak 
aum hi. Kuama thildang 
himhim gel thei kium talo, iki 
tuakpi leh phone call idawn 
te le tuzan/zanitak khawi ah 
a kikap uh em? Bangzat a thi 
em? Ti bepbep hoilimna ahi 
tamai hi.

Inkuan tamtak te melma 
te’n a In leh lou uh, anei leh go 
te’u halthâk piak in, a hinna’u 
bitna ding ngaitua in gamnuai 
thingnuai leh bel thei thei 
bêl in gilkial dangchak in ni 

bangzat zat ahem An leh 
tui dawnlo nelo in aum ua, 
lungthim nat aum mama hi.

Tuni ah i thupi suklat uh 
hi simtu tamtak te a ding ah 
chun zui hak mama ding in le 
ka gingcha, himaleh khenkhat 
a ding ah poimaw kasak ziak 
in ka hun suklat ahi. 

Eimau gingtute haw hi 
bangma zosia ah ei hihatpi 
Khrista jal ah ilung awi ding 
uh hi a poimaw’i. Bangkim ah 
lungawi thei Paula hinkhua 
hin gingtute ei cho mama hi. 
Bangkim ah lungawi thei mite 

hi Pathian in le a malsawm 
sek ahi.

Damsung hinkhua ahin 
beidawng tak ah um châng 
te, tasam ngawi ngawi ah 
um chângte, lungngai ah kûn 
ngawi ngawi ah um châng 
te le a um sek hi. Gingtute 
ahi leh hausa tak ah umdan 
leh genthei tak ah umdan le 
athiam sek uh ahi. Dinmun 

haksa pen leh nuam pen ituak 
lai inle ei hihatpa Khrista zal 
ah lungawi taka hindan thiam 
akûl in a poimaw hi.

Tuni hin unau banggual 
haksatna in hun tuamvel 
maleh Philippi 4:13 ah imu 
gual in Khrista zal ah lungawi 
tak ah hinkhua mang ding in 
Lalpa’n hun malzawl ta hen.

ZILLAITE A DING AH THU KIPAK UM

Manipur Khristian Zillaite a ding ah a thawn ah lekha ziltheina  
National Missions Consultation a pat in Scholarship zia a nuai 
ah gual a hin a um hi.

1.  Zia Scholarship hi College kailai Manipur Zillaite a ding 
a hi.

2.  Zia Scholarship hin a course sung ah nek leh chak, 
umna, fee leh bangkim a huap hi.

3. Zia Scholarship hin a huap khakte chu -                                                      
i) BTech (4 year course) - Computer Science, Civil 
Engineering, Electronics Engineering, Electronics 
and Communication and Mechanical Engineering, ii) 
Bachelor of Hotel Management ( 4 year course), iii) 
B.com and iv) BA English Literature.

4.  Degree course laklaw lai te’n le a kai lui na’u University 

apat palna la in sunzawm thei in au.

5.  Zia Scholarship mangcha zil nuam te’n Application form 
fill-up in nmcourland@gmail.com ahiloleh Whatsapp@ 
9899089500 a kin thei lam ah thawt ding a hi. (Zia 
Application form hi Synod Office ah lak thei hin a)

6.  MBA leh MCA course zil nuam zillai a um chun a chuam 
ah hiatsakna kochuam lawi upa te mangcha in thawt hi 
ding a hi.

7. Lourdes Matha College of Science and Technology, 
Trivandrum, APJ Abdul Kalam Technological University, 
Kerela in zia Scholarship hi Manipur Khristian Zillaite a 
ding in a siam a hi.

“PARADIS ”

~ Rev. T. Zuanlal
Bethany Kochuam

“Jesu’n a kiang in, Titakzet in ka hil la hi, tu’ni hin Paradis ah ka 
kiang ah um ding la hi” ti’n a dawnhu tai. Luka 23:43

Zia Bible change lul tak mai migilo thi ding kuan in “Jesu, la 
gam la tun tak leh ei he zing in aw” tia a pauchapna, Jesu’n a 
thamuan thu hi tuni’n holimna’n mang leu hin nawp a um hi.

Paradis (Paradise) : Paradis ti 
hi Persia pau ah Para-daeza 
ti akipat lakdaw a hi. Paradis 
ti umzia chu huan lian tak 
bâng a ki um genna ahi. A 
bîk takin pakcha huan nuam 
tak mai Lêng te’n a hun awl 
ua, kichawldamna dinga a 
siam uh, zia pakcha huan a 
chu a mi dawichuam te haw 
chial in a huan chu a fan pi 
sek uh ahi. Paradis hi Judate 
leh Khristiante chun Pathian 
huan, siamtu’n mihing a 
siam masat pen Kainna mun, 
Mihing suala a puk phata a 
chân tak chu ahi. Khawvel 
tawp phat leh hung um kit 
dingin a gingchau ahi. Zia tak 
mun hi mi dik thi tate thagau 

chawldamna hi in a gingchau 
ahi.

1. Thuthunglui lama a kilat 
dan : Bible thiamte gendan 
in Paradis ti hi Hebrai Bible 
a chun thumvei bep a kilang 
a, mak tak mai in Eden huan 
tawh genkhawmna vang a 
um puai. Ahin Ezekiel ah 
chun Pathian huan kha a 
gen lang ah (Ezekiel 28:13; 
31:8-18). Genesis ah Eden 
huan genna kha tawh a 
kibang thim hi, ahin la thu a 
tekhinna mai ahi.

2. Thuthung thak gendan 
in : Grik pau in Paradeises 
ahia. Thuthung thak ahin 
Paradis hi thumvei bep 
genlat ahi. (Luka 23:43 ; 2 

Kor. 12:4; Thupuan 2:7)

Paradis hi Jesu’n Kraws 
a kikhet den lai misual 
khetdenpa thamuanna a gen 
kha aki muna (kilatna) masa 
pen ahi.

Judate ngaidan a chun 
Paradis hi mun ni in a khen 
ua, pakhat chu mithi khua 
(Seol), khatzawk chu Vangam 
(Heaven) atiu hi. Mithiangtho 
te Vangam um, Abraham ang 
sung hin a ngai ui. Rabbite 
haw zilsakna chun zia tak a 
chun mifel te, midikte umna, 
luaite a the zing sek nau, mun 
nuam tak in a zil sak uh ahi. 
Ahin Gehena (Mithi khua) chu 
midiklote umna hi in a ngai uh 
ahi.

Mi gilo khetdan pa : Mi gilo 
khetden pa kiang ah Jesu’n, 
a sual a ngaidam dan, a hepi 
dan, ama a dinga bangkim ahi 
piak dan chun, a hetthiam thei 
pen dingin a genna a chun, 
“Tuni in ka kiangah Paradis um 
ding la hi ti kichian tak in ka 
hun genpiak la hi, ati ahi.

Zia gilo pa hin nidang lai 
ah Persia lengte hawn a huan 
nuam tak ua, a mi dawisak 
pente a len kualpi sek uh thu 

leh la chu he kha ngei dingin a 
ginchat um hi.

I Lalpa Jesu’n ama migilo pa 
hiatthiam ding pen in a hepi 
mama tak leh a dawisak ma 
ma dan a gendawna paukam 
dawi um tak mai chu nang leh 
kei a dingin le ahi.

Nang leh kei a ding inle ahi : 
Khawvel ah mihingte kuama 
midik khat chale a um puai, 
mi zosia chu migilo, Pathian 
lopina chang zo talo ahi. (Rom 
3:23). Chuti ahi zing lai in Lalpa 
Jesu chun Kalvari ah hukdamna 
dawngkawt hun hawng in, 
Ama Jesu Lalpa leh hukdampa 
dinga pawmtu zosia kiang in 
– Tuni hin takzet in ka hun hil 
hi Ka kianga Paradis ‘um in la’ 
ti in thu phuan a nei ahi. Jesu 
thugen hi taksangin pawm leu 
hin thi thamuanna chu mitin 
in nei ding ahi. Jesu Kraws chu 
nai hitiu, zia chu mitin a din 
damna luipi ahi. Lalpa’n sim 
zosia a dingin malzawl ta hen, 
Amen.

Ref. :  i) Mizo Bible Dictionary
 ii) The Zondervan Pictorial 
   Bible Dictionary
 iii) New Bible Dictionary

Sunna

UPA S. ZAMCHINTHANG
(1944 – 2023)

Upa S. Zamchinthang (79) hi Pu (L) Lianzathang leh Pi (L) 
Dongzahuai chate 5 (Numei – 2, Pawsal – 3) lak ah pawsal pani 
na a hi. Kum 1944 in Suangkuong khuan a piang hi. 1946 kum 
in Muallum khuan a pem lut ui. Date 7th April, 1957 ni’n Rev. 
Vundal khut in Baptisma a la chang a, Date 23rd March 1967 in Pi 
Mankhanchin tawh Rev. Vundal khut in a la ki khut sui ui. Pathian 
apat malzawlna laigilga pawsal pani (2) leh Numei pathum (3) a 
nei ui.

Sielmat High School in pawl giat (Class VIII) a sim hi. 1991 – 
1993 kum sung in Pathian thu Bethel Bible College, Chandigarh 
mun in Graduate of Theology (G.Th) a zil zo a, zia zaw a chun 
Teikot khuan ziltiltu na kum thum sung (1993-1996) a va sem 
hi. Kochuam â ding in mi pawimaw tak leh mi mat tak leh suan 
um tak a hi. Kum 2016 in MPCS Kochuam a lutna ding ah pan 
latute lak a pakhat a hi. 2018 kum in MPCS Muallum Kochuam 
in Upa ding in tel tin a hin, Lamka South Presbytery Kikhawmpi 
8-veina 2018 hun ah Rev. Malakia Lalnunfela, Moderator khut in 
Upa Ordination a chang hi. Kochuam ah chanvo chuam chuam 

ala sep tak te; Chairman, Secretary, Treasurer na te ala sem hi. 
Chuleh khuasung ah Village Authority (VA) Secretary (2012-
2023) a thi ni tiang in a sem hi.

Kochuam leh khuasung a ding in theitawp sua ah pan a lak 
zing lai in, Nat lawk na nei lo in, Date 21st April, 2023 ziltawpni 
zanlam in a hat haksa hung sa in dak 09:40 PM ding vel in a 
ngai cheng nusia in a siamtu kiang in a chawl dam tai. A zing 
date 22nd April, 2023 ni’n Inlam ah Rev. Thangneipau Vaiphei, 
Bialtu Pastor in thakna hun a mang a, Biak In ah Upa Ginkholian, 
Moderator Lamka South Presbytery in vuina hun mang in, Bial 
Lapawl te’n thakna La sa in thanmual ah Bialtu Pastor in hun 
mang in Kochuam te’n it tak chung in thak liam a hi.

 

Report petu
Upa Thanglunchung

Secretary (Sr.)
Panglian Pastor Bial

RELIEF HOUSE SAK CHUNGCHANG

Tangphai Provisional Synod Officers Meeting lemsakna 

dungzui in Sumtukphai, Buallian leh S. Bualkot khuate 

ah Relief House 100 val deu sak ding ti ahia, tawmngâi 

ah thakuan ding in S.Munnuam, New Lamka, Lamka, D. 

Phailian leh Mata Pastor Bialte guat ahiu.

 Relief House sakna ding ahin zia a chung ah kiguat 

Bialte tilo Bial/Kochuam leh mimal a kuan nuam leh 

kuan thei i um chun kipak um hintin; a tam theipen kuan 

ding in le i kichial ui. Thakuan ding hun hi Office lam 

tawh kihiattua sek pha’na.


